
djiwa lebi-lebi dari dirinja sendiri. Sekarang owee poenja nama samoea; kaloe owee mati apa jang ada samoea nanti masoek di kamar boedel. Pendeknja perkara begitoe 'na boleh traoesa pikirin. Kaloe owee mati sekarang, 'na dan samoea djoega traoesa djadi soesa.“

„Eh, goea boekan soeka loe mati, Hoaij-wan; goea tjoema pikirin loe poenja anak-anak sama loe poenja bini; kaloe keh goea orang soeda toewa, masa makan oemoer brapa lagi? Loe poenja serohan samoenja begitoe gila-gila; mana boleh diharep ia nanti bisa toentoen loe atoer dagang sendiri. Loe misti inget, Hoei-djin soeda boleh dikawinin. Kaloe loe ada dagangan sendiri kan loe boleh toentoen adjarin dia dagang, soepaja blakang kali dia bisa ganti'in loe poenja kerdjahan?“

Sambil kata begitoe, orang toewa itoe djalanken sisiknja moendar-mandir, hingga bebrapa djarinja djadi memblepot mera.

Hoaij-wan berdiam samantara lamanja. Ia soewap doewa tiga kali, bikin habis nasinja. Sasoeda tjoetji tangan dan isep tjeroetoe, ia doedoek dekat pada iboenja di medja ketjil, dimana ada tersediah makanan thee dan boewa-boewa. Kamoedian laloe ia berkata:

„Owe djoega ada ingetan: asal sadja si Hoei-

